Iechyd a Gofal Cymdeithasol: Modiwl 9 Taflen wybodaeth: Y Dull Ymddygiadol


Damcaniaethau am ddatblygiad dynol

Y dull Ymddygiadol

Mae ymddygiadwyr yn credu bod y rhan fwyaf o ymddygiad dynol yn cael ei dysgu o’r amgylchedd. Felly, dylai seicoleg fod yn astudiaeth wyddonol o ymddygiad pobl fel y cyfryw, yn hytrach na’r ffactorau greddfol tybiedig sy’n ei achosi. 
Gwnaeth Pavlov a Skinner ddatblygu damcaniaethau a oedd yn datgan bod pob math o ymddygiad yn cael ei ddysgu drwy atgyfnerthu neu gosbi ymatebion ymddygiadol. 

Bydd atgyfnerthu (gwobr) yn cryfhau’r cysylltiad rhwng ysgogiad (rhywbeth yn yr amgylchedd) ac ymateb ymddygiadol yn yr unigolyn. Po amlaf y caiff yr ymateb ei wobrwyo, mwyaf tebygol yw hi y bydd yn cael ei ailadrodd.
Yng nghyd-destun seicoleg, mae ‘ymddygiad’ yn golygu gweithred neu ymateb a gyflawnir gan anifail neu fod dynol. Nid yw’n golygu gweithredoedd sy’n ‘dda’ neu’n ‘ddrwg’ o ran moesoldeb.
Pavlov
· Y math o ymddygiadaeth a ddatblygwyd gan Pavlov yw Cyflyru Clasurol

· Mae’n adeiladu ar sail ymddygiad sydd eisoes yn bresennol mewn anifail neu fod dynol. Er enghraifft, mae glafoerio’n atgyrch normal mewn cŵn pan roddir bwyd o’u blaen. Gwnaeth Pavlov gyflyru ci newynog a fyddai’n glafoerio wrth weld bwyd fel ei fod yn glafoerio wrth glywed sain cloch drwy ganu’r gloch yn union cyn rhoi’r bwyd o’i flaen. Roedd yr anifail wedi dysgu bod cysylltiad rhwng sain y gloch a bwyd. 

· Gallai rhywun ddechrau teimlo’n bryderus ymhell cyn iddo gyrraedd lle’r deintydd am ei fod yn cysylltu ymweliad o’r fath â phoen neu anghysur.

Beirniadaeth:

Mae arbrofion Pavlov wedi’u beirniadu fel ffordd o egluro sut mae pobl yn dysgu. Ni ellir cynnal arbrofion ar anifeiliaid mewn labordy a chymhwyso’r canlyniadau’n gyffredinol wedyn at y ffordd y mae pobl yn dysgu yn y byd go iawn. Mae cyflyru clasurol wedi’i seilio ar atgyrchau ond mae dysgu’n ymwneud yn bennaf ag ymddygiad newydd sydd heb gysylltiad ag atgyrchau.

Skinner

· Ymchwiliodd i Gyflyru Gweithredol. Credai fod ymddygiad yn cael ei ddysgu o ganlyniadau yn yr amgylchedd.  

· Bydd anifail neu fod dynol yn ymddwyn mewn ffordd sy’n ei wobrwyo wedyn, ac mae hynny’n ei ddysgu i ailadrodd yr ymddygiad hwnnw. 

· Cynhaliodd y rhan fwyaf o’i arbrofion ar anifeiliaid gan ddefnyddio ‘blwch Skinner’ lle byddai llygoden fawr neu anifail tebyg yn dysgu pwyso lifer i gael bwyd. 

· Gallai plentyn ddysgu ymddwyn mewn ffordd benodol am ei fod yn cael atgyfnerthiad ar ffurf canmoliaeth. Er enghraifft, wrth ddysgu siarad, caiff y plentyn ei ‘wobrwyo’ drwy gael sylw’r rhieni a’u canmoliaeth wrth ddysgu pob gair newydd. 
· Gall atgyfnerthydd fod yn un sylfaenol, fel bwyd, cael mynd allan i chwarae, canmoliaeth; neu’n eilaidd, fel arian neu daleb, rhywbeth y mae’n werth ei gael am fod modd ei gyfnewid am atgyfnerthydd sylfaenol.

· Atgyfnerthu cadarnhaol yw rhywbeth dymunol sy’n cael ei roi neu ei dderbyn, fel bwyd neu ganmoliaeth.

· Atgyfnerthu negyddol yw atal neu osgoi rhywbeth annymunol, fel sioc drydanol, sy’n dod i ben pan fydd anifail mewn blwch Skinner wedi dysgu pwyso lifer.

· Cosb yw rhoi/cael ysgogiad annymunol fel clec ar ôl math penodol o ymddygiad.

Beirniadaeth ar ymddygiadaeth:
· Mae’n dangos dysgu artiffisial yn y labordy yn hytrach na dysgu naturiol yn yr amgylchedd.

· Mae’n defnyddio anifeiliaid yn hytrach na phobl yn wrthrychau i arbrofion gan mwyaf.

· Mae’n anwybyddu patrymau ymddygiad cynhenid.

· Mae’n anwybyddu dysgu a mewnwelediad drwy arsylwi sydd wedi’i ddangos gan Bandura.

· Mae’n anwybyddu cymhellion, fel pleser neu her.

